VONI

No 1. Sundag 1ste September 1903.
Hausten og vinteren er komen. Ein kann sjaa det paa mange ting. Stutte dagar og lange myrke netter. Slud og slaps til alle tider. Regnbygerne kjem jamnare, og med dei fylgjer sterke stormar som det piskar. Sjøen, som fyrr og av og til heve vore i mildt oprør, vert vildare og vildare. Kvite skumskavlar gjeng den eine etter den andre, so han tilslut ser ut som ei snjoheid. Men paa landjordi visnar det endaa meir.  Skog, blad og blomar som heve stende friske og fine i alle regnsbogens fargar, falmar av, og vert liksom lagt i grav. Att stend skogen, svart berg og fjellhammar, som no med sumaren hev vore klædde i grønt, stend no graa og kalde som ein omn utan varme. Slig stend dei til snjoen kjem og sveipar dei inn i sit kvite leie. Alt fuglekvitter som kveld og morgon heve lydt fraa skoglidarene, stilnar av og alt ligg liksom i dvale. 


Men der er ikkje berre myrkt og svart. Der kan vere solljose dagar um hausten og vinteren og. Soleis fyrr oss ungdommar. Nu kann me samlast i ungdomslaget, som der sjeldan vert um sumaren, og får høyra mangt og mykje baade i skrift og tale som kann kveikja oss upp under den daglige dont. Naar men no i vetter au, hev teke paa med ungdomsmøte, maa me alle arbeida so det syner me hev kvilt ein tur. 
So ein ting til. Lat oss skriva i bladet. Alle maa me sjaa aa faa til ein stubb so der kunde verta rett mykje til kvar gong. Det vilde vera gagn fyrr all, men mest fyrr dei som skrive. Bare driv paa, de tregar ikkje paa det.
Lenge leve ungdomslaget ! ! !
A.R.

